
Annotatsiya: Mazkur maqolada tafakkur muammosining pedagogik va psixologik asoslari hamda uning ilmiy adabiyot
larda o‘rganilganlik darajasi tahlil qilinadi. Tafakkurning bilish faoliyatidagi o‘rni, uning asosiy xususiyatlari va fikrlash 
jarayonining muhim operatsiyalari - taqqoslash, umumlashtirish va mavhumlashtirishning mazmuni yoritiladi. Shuningdek, 
ta’lim jarayonida muammoli vaziyatlardan foydalanish orqali o‘quvchilarning mantiqiy va mustaqil fikrlashini rivojlantirish-
ning pedagogik-psixologik jihatlari ko‘rib chiqiladi.

Kalit so‘zlar: mantiq, fikrlash, taqqoslash, umumlashtirish, mavhumlashtirish, tafakkur, ta’lim jarayoni, muammoli vazi-
yatlar, faoliyat, ong.
Abstract: This article examines the pedagogical and psychological foundations of thinking and the extent to which this 
issue has been studied in the scientific literature. It explores the role of thinking in cognitive activity, its main character-
istics, and the essential cognitive operations of comparison, generalization, and abstraction. The article also considers 
the pedagogical and psychological aspects of developing students’ logical and independent thinking through the use of 
problem situations in the educational process.

Key words: logic, thinking, comparison, generalization, abstraction, educational process, problem situations, activity, 
consciousness.
Аннотация: В статье рассматриваются педагогические и психологические основы проблемы мышления, а также 
степень её изученности в научной литературе. Раскрываются роль мышления в познавательной деятельности, 
его основные особенности и содержание важнейших мыслительных операций - сравнения, обобщения и абстра-
гирования. Кроме того, рассматриваются педагогико-психологические аспекты развития логического и самостоя-
тельного мышления учащихся посредством использования проблемных ситуаций в образовательном процессе.

Ключевые слова: логика, мышление, сравнение, обобщение, абстрагирование, образовательный процесс, про-
блемные ситуации, деятельность, сознание.

KIRISH
Ta’lim-tarbiya jarayonini zamonaviy talablar asosida tashkil etish, o‘quvchilarning mustaqil fikrlashi, ijodiy 

yondashuvi va intellektual salohiyatini rivojlantirish pedagogika va psixologiyaning muhim vazifalaridan biri 
hisoblanadi. Insonning voqea-hodisalar o‘rtasidagi sabab-oqibat bog‘liqliklarini tushunishida, atrof-muhitni 
anglashida, muammoli vaziyatlarga muqobil yechim topishi va mustaqil xulosa chiqarishi jarayonida tafakkur 
alohida o‘rin egallaydi. Shu boisdan, tafakkurni rivojlantirish masalasi psixologiya va pedagogika fanlarining 
dolzarb tadqiqot yo‘nalishlaridan biri, tadqiqot obyekti sifatida namoyon bo‘lmoqda.

“Tafakkur” so‘zi arabcha “o‘ylash”, “fikr yuritish” ma’nolarini anglatib, obyektiv borliqning tasavvur, tu
shuncha va muhokamadagi faol in’ikosi jarayoni, insonning fikrlash qobiliyati sifatida tushuniladi [11; 13].

Tafakkur orqali narsa va hodisalarning muhim xususiyatlari umumlashtirilib, yangi bilim va xulosalarga 
kelinadi. Tafakkur jarayoni tahlil, sintez, taqqoslash, umumlashtirish, mavhumlashtirish va konkretlashtirish kabi 
aqliy operatsiyalar orqali amalga oshadi. Tafakkur shaxsning yosh xususiyatlari, hayotiy tajribasi, ta’lim muhiti, 
pedagogik ta’sirlar va individual-psixologik xususiyatlari ta’sirida rivojlanadi.

Tafakkurni rivojlantirish uchun muammoli ta’lim, mustaqil topshiriqlar, interfaol metodlar, munozara, ijodiy 
mashqlar va noan’anaviy usullardan samarali foydalanish muhim ahamiyatga ega. Natijada o‘quvchilar, o‘rga
nuvchilar tayyor bilimni qabul qiluvchilar emas, balki zarur bilimni izlab topuvchi, tahlil va sintez qiluvchi hamda 
uni amaliyotda qo‘llay oluvchi shaxsga aylanadi. Shu bilan birga, o‘quvchilarning individual imkoniyatlarini 

hisobga olgan holda tashkil qilingan dars mashg‘ulotlari, ta’lim-tarbiya jarayonlari, darsdan va sinfdan tashqari 
ishlar o‘quvchilarning tafakkur faoliyatini yanada samarali rivojlantirish imkonini beradi.

Tafakkur muammosiga pedagogik nuqtayi nazardan qarasak, tafakkurni rivojlantirishning samarali usul va 
vositalarini belgilash, ta’lim mazmunini o‘quvchilarning aqliy rivojlanishiga moslashtirish muhim ahamiyat kasb 
etadi. Uning psixologik asoslarini o‘rganish esa insonning fikrlash jarayonlari qanday shakllanishi, rivojlanishi 
va turli faoliyatlarda namoyon bo‘lishini aniqlash, mustaqil fikrlash ko‘nikmalarini shakllantirish hamda hayotiy 
muammolarni mantiqiy yechish imkonini beradi.

Tafakkurning pedagogik va psixologik asoslarini chuqur o‘rganish ta’lim samaradorligini oshirish, o‘quvchi
larning intellektual rivojlanishini ta’minlash hamda barkamol shaxsni tarbiyalashda muhim nazariy va amaliy 
ahamiyat kasb etadi.

Tafakkurning pedagogik va psixologik asoslarini tafakkur tushunchasining mazmun-mohiyatini ochib 
berish, uning psixologik xususiyatlarini yoritish hamda pedagogik imkoniyatlarini tahlil qilish tashkil qiladi.

MAVZUGA OID ADABIYOTLAR SHARHI
Tafakkur insonning voqelikni bilish, hodisa va jarayonlar o‘rtasidagi sababiy bog‘lanishlarni aniqlash, 

muammoli vaziyatlarni tahlil qilish hamda yangi xulosalar chiqarish imkonini beruvchi murakkab psixik jara
yondir. Tafakkur muammosi uzoq yillardan buyon falsafa, psixologiya va pedagogika fanlarining muhim tadqiqot 
yo‘nalishlaridan biri hisoblanadi. Mazkur masalaning nazariy asoslari xorijiy va mahalliy olimlarning ilmiy izla
nishlarida keng tadqiq etilgan.

A.V. Petrovskiy [11; 187] tafakkurga quyidagicha ta’rif beradi: “Tafakkur - ijtimoiy-sababiy, nutq bilan cham-
barchas bog‘liq muhim bir yangilik qidirish va ochishdan iborat psixik jarayondir, boshqacha qilib aytganda, 
tafakkur voqelikni analiz va sintez qilishda uni bevosita va umumlashtirib aks ettirish jarayonidir”. Lekin bunda 
tafakkurga faqat nutq bilan bog‘liq psixik jarayon deb ta’rif beriladi.

P.I. Ivanovning [11; 186] darsligida: “Tafakkur insonning shunday aqliy faoliyatidirki, bu faoliyat voqelikni eng 
aniq (to‘g‘ri), to‘liq, chuqur va umumlashtirib aks ettirishiga, bilishga, insonning tag‘in ham oqilona amaliy faoliyat 
bilan shug‘ullanishiga imkon beradi”, deb ta’riflanadi.

Tafakkurning psixologik mohiyatini o‘rganishda A.V. Brushlinskiy, P.Ya. Galperin, L.S. Vygotskiy, S.L. Rubin-
shteyn, A.N. Leontyev kabi olimlarning tadqiqotlari alohida ahamiyatga ega.

L.S. Vygotskiy o‘z asarlarida tafakkur va nutqning o‘zaro bog‘liqligini tadqiq etib, bolaning aqliy rivojla-
nishida ijtimoiy muhit va ta’limning rolini asoslagan hamda tafakkur ijtimoiy munosabatlar va ta’lim jarayoni 
ta’sirida shakllanishini ta’kidlab o‘tgan.

S.L. Rubinshteyn tafakkurni insonning real borliqni bilish jarayoni sifatida talqin qilib, uni muayyan 
muammoni hal qilish bilan bog‘laydi hamda inson fikrlash jarayonida mavjud bilimlardan foydalanish bilan bir 
qatorda yangi bilimlarni ham hosil qilishini ta’kidlaydi. Uning “ong va faoliyat birligi” tamoyili tafakkurning shakl-
lanishida faoliyatning muhim o‘rin tutishini ko‘rsatadi.

A.N. Leontyevning faoliyat nazariyasi tafakkur muammosini pedagogik nuqtayi nazardan tushuntirish 
uchun muhim metodologik asos bo‘lib xizmat qiladi. Insonning psixik jarayonlari, shu jumladan, tafakkuri 
faoliyat jarayonida shakllanib, o‘quvchini faol fikrlashga, mustaqil izlanishga va amaliy masalalarni hal qilishga 
jalb etishi tafakkur rivojining muhim sharti hisoblanadi.

P.Ya. Galperin fikricha, aqliy harakatlar dastlab tashqi, amaliy faoliyat shaklida yuzaga kelib, keyinchalik 
ichki aqliy faoliyatga aylanishi asoslangan. Mazkur nazariya ta’lim jarayonida o‘quvchilarning nazariy bilimlarni 
o‘zlashtirishi va ulardan amaliy foydalanish jarayonini tashkil etishda muhim ahamiyat kasb etadi.

J. Piaje ta’limotiga asosan, bola tafakkuri oddiy amaliy harakatlardan boshlab, asta-sekin murakkab man
tiqiy va abstrakt fikrlash darajasiga ko‘tariladi. Bu esa ta’lim mazmunini o‘quvchilarning yosh va individual-
psixologik xususiyatlariga moslashtirish zarurligini ko‘rsatadi.

Pedagogik tadqiqotlarda tafakkurni rivojlantirish, avvalo, muammoli ta’lim, mustaqil fikrlash, ijodiy 
topshiriqlar, savol-javob, munozara va tadqiqotchilik faoliyati bilan bog‘lanadi.

O‘zbekistonda ham tafakkur, shaxsning intellektual rivojlanishi va ta’lim jarayonining psixologik asoslari 
bo‘yicha qator tadqiqotlar olib borilgan. Jumladan, M.G. Davletshin, E.G‘. G‘oziyev, M.I. Maxmutovning psi
xologiya va tafakkur psixologiyasiga oid ilmiy ishlari o‘zbek psixologiya maktabining rivojlanishida muhim 
ahamiyat kasb etadi. Ularning ishlarida tafakkurning shakllanishi, uning turlari, operatsiyalari hamda inson 
faoliyatidagi ahamiyati keng yoritilgan. Shuningdek, o‘quvchilarda mustaqil va ijodiy fikrlashni shakllantirish 
masalalari pedagogik-psixologik tadqiqotlarda alohida o‘rin egallaydi.

Tafakkur faqatgina individual psixik jarayon emas, balki ta’lim, tarbiya, muloqot va faoliyat bilan uzviy bog‘liq 
bo‘lgan dinamik jarayon sifatida qaraladi. Uning rivojlanishida o‘quvchining bilim darajasi bilan bir qatorda, 
muammoli vaziyatlarga duch kelishi, mustaqil qaror qabul qilishi, savol qo‘yishi, taqqoslashi, tahlil qilishi va 
umumlashtirishi muhim ahamiyatga ega.

Tafakkurning pedagogik va psixologik asoslarini uch asosiy yo‘nalishda ko‘rish mumkin:

•	 birinchidan, tafakkurning psixik jarayon sifatidagi nazariy mohiyati;

•	 ikkinchidan, tafakkurning ta’lim va faoliyat jarayonida shakllanish mexanizmlari;

•	 uchinchidan, zamonaviy pedagogik texnologiyalar va muammoli ta’lim vositasida o‘quvchilarning mustaqil 
hamda ijodiy tafakkurini rivojlantirish masalalari.

TADQIQOT METODOLOGIYASI
Shaxsning rivojlanishi faoliyat jarayonida amalga oshishi haqidagi psixologik-pedagogik qarashlar, ta’lim 

va rivojlanishning o‘zaro bog‘liqligi, shuningdek, tafakkurning faol va ijtimoiy xarakteri haqidagi nazariy konsep-
siyalar tafakkur muammosining pedagogik va psixologik asoslarini tashkil etadi. Bunda L.S. Vygotskiyning 
rivojlanish va ta’lim munosabati haqidagi qarashlari, S.L. Rubinshteynning ong va faoliyat birligi tamoyili, 
A.N. Leontyevning faoliyat nazariyasi hamda P.Ya. Galperinning aqliy harakatlarni bosqichma-bosqich shakl-
lantirish nazariyasi muhim nazariy asos sifatida olinadi.

Tafakkur muammosining pedagogik va psixologik asoslarini o‘rganish jarayonida quyidagi ilmiy-tadqiqot 
metodlaridan foydalanish mumkin. Tafakkur muammosiga oid pedagogik, psixologik va ilmiy-metodik adabi
yotlarni o‘rganish va tahlil qilish orqali nazariy tahlil amalga oshiriladi.

Turli olimlarning tafakkur haqidagi ilmiy qarashlarini taqqoslash - qiyosiy tahlil;

•	 o‘quvchilarning ta’lim jarayonidagi fikrlash faoliyati, muammoli vaziyatlarga munosabati va mustaqil qaror 
qabul qilish jarayonini kuzatish - kuzatish metodi;

•	 o‘quvchi va pedagoglarning tafakkurni rivojlantirishga oid qarashlarini aniqlash suhbat metodi;

•	 tafakkurni rivojlantirishga qaratilgan metod va topshiriqlarning samaradorligini aniqlash - pedagogik tajri-
ba-sinov;

•	 o‘quvchilarning mantiqiy, tanqidiy va ijodiy tafakkur darajasini aniqlash - psixologik diagnostika;

•	 tafakkurning ayrim ko‘rsatkichlarini miqdoriy jihatdan baholash - test metodi;

•	 tajriba-sinov natijalarini umumlashtirish va olingan natijalarning ishonchliligini aniqlash - matematik-statistik 
tahlil orqali amalga oshiriladi.

Ta’lim jarayonida o‘quvchilar uchun muntazam ravishda muammoli vaziyatlar yaratilsa, mustaqil va ijodiy 
topshiriqlardan foydalanilsa, ularning individual-psixologik xususiyatlari hisobga olinsa hamda o‘quvchilar faol 
fikrlashga yo‘naltirilsa, tafakkurning rivojlanish samaradorligi oshadi. Tafakkurning pedagogik va psixologik 
jihatlarini o‘zaro bog‘liq holda tahlil qilish, uning rivojlanishiga ta’sir etuvchi asosiy omillarni aniqlash va ta’lim 
jarayonida samarali foydalanish mumkin bo‘lgan metodik imkoniyatlarni asoslash bilan belgilanadi.

TAHLIL VA NATIJALAR
Tafakkur insonning borliqni anglash, voqea-hodisalar o‘rtasidagi sababiy bog‘lanishlarni aniqlash, muammoli 

vaziyatlarni tahlil qilish va yangi xulosalarga kelish imkonini beruvchi murakkab psixik jarayondir. Tafakkur 
bilish jarayonlarining yuqori shakli bo‘lib, u sezgi, idrok va xotira bilan uzviy aloqada rivojlanadi. Tafakkurning 
asosiy operatsiyalari - tahlil, sintez, taqqoslash, abstraksiyalash, konkretlashtirish va umumlashtirish - inson-
ning muammoli vaziyatlarni hal qilishida muhim ahamiyatga ega. O‘quv jarayonida ushbu operatsiyalarning 
muntazam qo‘llanilishi o‘quvchilarning mantiqiy va mustaqil fikrlash qobiliyatlarini rivojlantirishga xizmat qiladi.

Tafakkurning rivojlanishi faqatgina tayyor bilimlarni o‘zlashtirish bilan belgilanmaydi. O‘quvchining mustaqil 
savol qo‘yishi, muammoni anglashi, turli yechimlarni izlashi, ularni taqqoslashi va asoslangan xulosaga kelishi 
tafakkur rivojining muhim ko‘rsatkichlari hisoblanib, tafakkurni psixologik jihatdan o‘rganishni taqozo etadi. 
Tafakkur rivoji ta’limning mazmuni, metodlari va tashkil etilish shakllari bilan bevosita bog‘liq bo‘lib, an’anaviy 
ta’limda bilimlarni tayyor shaklda berish ustun bo‘lsa, zamonaviy ta’limda o‘quvchini faol fikrlashga undashga 
katta e’tibor qaratilishi uning pedagogik jihatdan o‘rganilishini bildiradi.

Bunda muammoli ta’lim, interfaol metodlar, munozara, “aqliy hujum”, klaster, taqqoslash, muammoli 
savollar va ijodiy topshiriqlar o‘quvchilarning tafakkur faoliyatini faollashtirishda samarali vositalar sifatida 
namoyon bo‘ladi.

Izlanishlar shuni ko‘rsatadiki, o‘qituvchi tomonidan yaratilgan muammoli vaziyat o‘quvchida bilishga bo‘lgan 
ehtiyojni yuzaga keltiradi va o‘quvchi mavjud bilimlari asosida yangi yechimlarni izlaydi. Bu esa tafakkurning 
faollashishiga va rivojlanishiga olib keladi.

Tafakkur ta’lim jarayonining muhim tarkibiy qismi bo‘lib, o‘quvchilarning bilimlarni chuqur va ongli o‘zlash
tirishini ta’minlaydi. Tafakkurning rivojlanishi ta’lim va tarbiya jarayoni bilan uzviy bog‘liq. Maqsadga yo‘nalti-
rilgan pedagogik ta’sir o‘quvchilarning fikrlash imkoniyatlarini kengaytiradi. Muammoli vaziyatlar yaratish o‘quv
chilarning mustaqil fikrlashini rivojlantirishning samarali vositalaridan biridir. Muammo yechimini izlash jarayo
nida tahlil, taqqoslash, umumlashtirish va xulosa chiqarish kabi tafakkur operatsiyalari faollashadi.

O‘quvchilarning individual va yosh xususiyatlarini hisobga olish tafakkurni rivojlantirish samaradorligini 
oshiradi. Bir xil topshiriq va metodlardan barcha o‘quvchilar uchun bir xil natijani kutish pedagogik jihatdan 
to‘g‘ri emas. Mustaqil va ijodiy topshiriqlar o‘quvchilarning nafaqat mantiqiy, balki ijodiy tafakkurini ham rivoj
lantiradi. Bir masalaning bir nechta yechimini izlash o‘quvchining fikrlash moslashuvchanligini oshiradi. O‘qituv
chining roli faqat bilim berish bilan cheklanmay, o‘quvchilarni fikrlashga yo‘naltirish, savol berishga undash va 
mustaqil xulosa chiqarishlari uchun sharoit yaratishdan iborat bo‘lishi lozim.

Tafakkur rivoji tabiiy ravishda yuzaga keladigan jarayon bo‘lishi bilan birga, to‘g‘ri tashkil etilgan ta’lim, 
faoliyat, muloqot va pedagogik ta’sir orqali yanada takomillashtirilishi mumkin.

Shu sababli ta’lim jarayonida o‘quvchilarga tayyor bilimlarni berish bilan bir qatorda, ularni muammoni 
ko‘ra olish, savol qo‘yish, mustaqil izlanish, dalillarni tahlil qilish, turli fikrlarni taqqoslash va asoslangan xulosa 
chiqarishga o‘rgatish zarur. Bunday yondashuv o‘quvchilarning mustaqil, tanqidiy va ijodiy tafakkurini rivojlan-
tirishga xizmat qiladi.

XULOSA VA TAKLIFLAR
Tafakkur atrof-muhitni, ijtimoiy hodisalarni, voqelikni bilish quroli, shuningdek, inson faoliyatini amalga 

oshirishning asosiy shartidir. U sezgi, idrok, tasavvurlarga qaraganda voqelikni to‘la va aniq aks ettiruvchi 
yuksak bilish jarayonidir. Tafakkur - inson miyasining alohida funksiyasi. Tafakkur orqali shaxs voqea-hodi
salarni anglaydi, ular o‘rtasidagi sabab-oqibat munosabatlarini aniqlaydi, muammoli vaziyatlarni hal qiladi va 
mustaqil xulosalar chiqaradi [1, 299].

Tafakkurning shakllanishi va rivojlanishi shaxsning yoshi, individual-psixologik xususiyatlari, ijtimoiy muhiti, 
ta’lim-tarbiyasi hamda amaliy faoliyati bilan chambarchas bog‘liqligini ko‘rsatadi. Ayniqsa, o‘quvchilarning 
tafakkurini rivojlantirishda ta’lim jarayonini faqat tayyor bilimlarni yetkazishga emas, balki mustaqil fikrlash va 
muammoni hal qilishga yo‘naltirish muhimdir.

Pedagogik nuqtayi nazardan, muammoli ta’lim, interfaol metodlar, ijodiy va mantiqiy topshiriqlar, munozara, 
savol-javob hamda mustaqil ta’lim faoliyati o‘quvchilarning tafakkurini rivojlantirishning samarali vositalari 
hisoblanadi. Bunday metodlar o‘quvchilarda tahlil qilish, taqqoslash, umumlashtirish, dalillash, xulosa chiqarish 
va ijodiy yondashish ko‘nikmalarini shakllantiradi.

Psixologik jihatdan esa tafakkur rivojida motivatsiya, bilishga bo‘lgan qiziqish, mustaqillik, diqqat, xotira 
va shaxsning individual imkoniyatlarini hisobga olish muhim ahamiyatga ega. Shuning uchun pedagog o‘quv
chining nafaqat bilim darajasini, balki uning fikrlash uslubi va psixologik xususiyatlarini ham hisobga olishi lozim.

Umuman olganda, tafakkurni rivojlantirish uzluksiz, tizimli va maqsadga yo‘naltirilgan pedagogik-psixo
logik jarayon bo‘lib, uning samaradorligi o‘qituvchi tomonidan yaratiladigan ta’lim muhiti va o‘quvchining faol 
ishtirokiga bog‘liq. Bunda quyidagi tamoyillarga alohida e’tibor qaratiladi:

•	 ta’lim jarayonida o‘quvchilarning mustaqil, tanqidiy va ijodiy fikrlashini rivojlantirishga alohida e’tibor 
qaratish;

•	 darslarda muammoli vaziyatlar va muammoli savollardan muntazam foydalanish;

•	 o‘quvchilarga bir masalaning bir nechta yechimini topishga imkon beradigan ijodiy va mantiqiy topshiriqlar 
berish;

•	 tahlil, taqqoslash, umumlashtirish, sintez va xulosa chiqarish kabi tafakkur operatsiyalarini rivojlantiruvchi 
mashqlarni dars jarayoniga tizimli ravishda kiritish;

•	 o‘quvchilarning yosh va individual-psixologik xususiyatlarini hisobga olgan holda differensial va individual 
yondashuvni kuchaytirish;

•	 o‘qituvchilar uchun tafakkurni rivojlantirishning zamonaviy pedagogik va psixologik metodlariga bag‘ish-
langan seminar va amaliy treninglar tashkil etish;

•	 ta’lim jarayonida munozara, “aqliy hujum”, klaster, keys-stadi, loyiha va tadqiqotchilik metodlaridan sama-
rali foydalanish;

•	 o‘quvchilarning tafakkur darajasini muntazam aniqlash uchun psixologik-pedagogik diagnostika usulla
ridan foydalanish;

•	 o‘quvchilarni o‘z fikrini dalillar asosida ifodalash va himoya qilishga o‘rgatish hamda raqamli ta’lim vosita-
lari va interaktiv texnologiyalardan foydalanib, o‘quvchilarning mantiqiy va ijodiy fikrlash faoliyatini yanada 
faollashtirishga alohida e’tibor qaratiladi.

Tafakkurni rivojlantirish zamonaviy ta’lim, pedagogika va psixologiyaning muhim vazifalaridan biri bo‘lib, 
o‘quvchiga faqat bilim berish emas, balki bilimdan mustaqil foydalanish, muammoni aniqlash, yechim izlash va 
asoslangan qaror qabul qilishni o‘rgatish ta’lim samaradorligining muhim ko‘rsatkichidir. Shu jihatdan, peda-
gogik va psixologik yondashuvlarning uyg‘unligi barkamol, mustaqil, oqilona fikrlaydigan va ijodiy salohiyatga 
ega shaxsni shakllantirishning muhim sharti hisoblanadi.

